
Ágrip 

Umhverfissvið Kópavogsbæjar fór þess á leit við Náttúrufræðistofu Kópavogs að mæla 

rennsli og straumhraða Kópavogslækjar vegna vinnu við viðbragðsáætlun vegna mögulegra 

mengunaróhappa í læknum. Jafnframt fól bæjarráð Kópavogsbæjar Náttúrufræðistofunni að 

kanna möguleika á því að sleppa bleikju-, urriða- og jafnvel laxaseiðum í Kópavogslæk og 

Kópavogstjörn. 

Kópavogslækur rennur um þriggja kílómetra leið frá upptökum sínum í tjörn sunnan 

Reykjanesbrautar, niður Kópavogsdal og til sjávar gegnum manngerða tjörn, Kópavogstjörn. 

Vatnsbúskapur í læknum byggir á ofanvatni og affallsvatni sem í hann rennur, bæði gegnum 

upptakatjörnina og eins í lækinn sjálfan. 

Starfsmenn Náttúrufræðistofu Kópavogs hafa í tvígang gert athugun á eðlisþáttum í 

Kópavogslæk og mælt straumhraða og rennsli í eitt skipti. Eðlisþættir voru mældir 24. mars 

2010 og 20. ágúst 2013 og rennsli var mælt 26. ágúst 2013. 

Út frá mælingum á straumhraða og rennsli má áætla að hámarks viðstöðutími vatns í 

læknum 26. ágúst hafi verið um 3 klst. Þar við bætist viðstöðutími vatns í Kópavogstjörn sem 

hefur verið áætlaður um 4½ klst. Því má áætla að heildarviðstöðutími vatns í kerfinu þennan 

dag hafi verið um 7½ klst. Vakin er athygli á því að viðstöðutími vatns í upptakatjörninni 

sunnan Reykjanesbrautar er ekki tekinn með í útreikninginn. 

Eðlisþættir í Kópavogslæk eru verulega frábrugðnir vatnsföllum í nágrenninu. Vatnshiti er 

óvenju hár, sérstaklega að vetri, rafleiðni sömuleiðis en sýrustig er lægra. Birt gögn benda til 

að lífríki í Kópavogslæk sé fábreyttara en í ám og lækjum í nágrenninu, bæði hvað varðar 

fjölda tegunda og fjölda einstaklinga á flatareiningu. Þegar á heildina er litið benda 

niðurstöðurnar til þess að vatnsgæði í Kópavogslæk séu í slakari kantinum. Í ljósi þessa getur 

Náttúrufræðistofan ekki mælt með því að urriða eða öðrum laxfiskum verði sleppt í 

Kópavogslæk að svo stöddu. 

Lagt er til að vatnsgæði og rennslishættir Kópavogslækjar og Kópavogstjarnar verði vöktuð 

með reglubundnum hætti. Einnig er lagt til að ráðist verði í mengunarflokkun á læknum og 

tjörninni til að kortleggja núverandi ástand og gera tillögur að hugsanlegum úrbótum. 

  



5 
 

Inngangur 

Nú á haustdögum 2013 vinnur Umhverfissvið Kópavogsbæjar að viðbragðsáætlun vegna 

mögulegra mengunaróhappa í Kópavogslæk. Vegna þeirrar vinnu var þess farið á leit við 

Náttúrufræðistofu Kópavogs að mæla rennsli og straumhraða Kópavogslækjar svo hægt væri 

að átta sig á útskolunarhraða kerfisins. Jafnframt fól bæjarráð Kópavogsbæjar 

Náttúrufræðistofunni að kanna möguleika á því að sleppa bleikju-, urriða- og jafnvel 

laxaseiðum í Kópavogslæk og Kópavogstjörn. Í því skyni voru eðlisþættir mældir til að gefa 

grófa mynd af lífvænleika lækjarins. Í þessari skýrslu eru birtar niðurstöður athugana sem 

Náttúrufræðistofa Kópavogs hefur gert á Kópavogslæk og þær settar í samhengi við aðrar 

fyrirliggjandi upplýsingar um vötn og vatnsföll í nágrenninu. Jafnframt er bent á hvar skóinn 

kreppir hvað varðar upplýsingar um þennan miðpunkt á útivistarsvæðinu í Kópavogsdal. 

Svæðislýsing 

Kópavogslækur á upptök sín í tjörn sunnan Reykjanesbrautar og rennur þaðan um þriggja 

kílómetra leið niður Kópavogsdal og til sjávar í Kópavogi. Upptakavatn hans kemur að mestu 

úr tjörninni, en til hennar rennur m.a. ofanvatn úr Seljahverfi í Reykjavík (Borgarvefsjá 

Reykjavíkurborgar). Norðan Reykjanesbrautar rennur lækurinn um Kópavogsdal sem er 

vinsælt útivistarsvæði. Lækurinn endar í manngerðri tjörn, Kópavogstjörn, en þaðan rennur 

útfall um ræsi og yfir stíflu undir Hafnarfjarðarvegi og til sjávar í Kópavogi. Á leið lækjarins 

um Kópavogsdal opnast allmörg ræsi þar sem ofanvatni og affalsvatni er veitt til hans. 

Lítið er vitað um rennsli og vatnsgæði í Kópavogsklæk og Kópavogstjörn. Þó mælir 

Heilbrigðiseftirlit Hafnarfjarðar- og Kópavogssvæðis reglulega magn saurgerla í læknum 

(Heilbrigðiseftirlit Hafnarfjarðar- og Kópavogssvæðis). 

Lífríki lækjarins og tjarnarinnar er lítt þekkt enda hefur ekki verði gerð heildstæð úttekt á 

lífríkinu. Ekkert er vitað um vatnagróður. Upplýsingar um smádýralíf eru fátæklegar og 

byggja á verkefnum líffræðinema við Háskóla Íslands (Birna Daníelsdóttir 2006, Egill 

Guðmundsson, Haukur Gunnarsson & Karen Pálsdóttir á.á.). Í Kópavogslæk og Kópavogstjörn 

eru hornsíli nokkuð áberandi en auk þeirra hafa fundist bleikja, urriði, flundra og áll (eigin 

athuganir). Talsvert er um fugla á og við tjörnina, einkum grágæsir, stokkendur, síla- og 

hettumáva. 

Aðferðir 

Starfsmenn Náttúrufræðistofu Kópavogs hafa í tvígang farið til mælinga á eðlisþáttum í 

Kópavogslæk, þ.e. 24. mars 2010 og 20. ágúst 2013. Í báðum ferðum var mældur vatnshiti 

(0,01°C upplausn, ± 0,15°C mælinákvæmni), sýrustig (pH 0,01, ± pH 0,2) og rafleiðni 

(1 µS/cm, ± 0,5%) með mæli af gerðinni YSI 63. Í fyrra skiptið var gengið með læknum og 

mælingar gerðar við ákveðin kennileiti, 17 að tölu (1. mynd). Í síðara skiptið voru sams konar 

mælingar gerðar á 12 af fyrri 17 stöðum og þeir auk þess hnitsettir með gps-tæki. 

Rennsli og straumhraði var mældur af starfsmönnum Náttúrufræðistofu Kópavogs 26. ágúst 

2013 á fjórum stöðum í Kópavogslæk (2. mynd). Mælingarnar voru gerðar með SonTek 

FlowTracker Doppler rennslismæli sem mælir straumhraða með nákvæmni upp á 0,1 cm/sek. 

Mælingar voru gerðar á dýptarmældu þversniði og var straumhraði mældur með jöfnu 

millibili á sniðinu. 

 

 

 

 

 

Niðurstöður og umræður 

Vatnshiti 

Niðurstöður eðlisþáttamælinga má sjá á 3.–5. mynd. Þegar niðurstöðurnar eru skoðaðar sést 

glöggt að Kópavogslækur er nokkuð frábrugðinn því sem við er að búast í náttúrulegu 

vatnsfalli. Sérlega eftirtektarverðar eru hitatölur að vetri, en meðalhiti í læknum þann 24. 

mars 2010 reyndist vera 11,9°C, með spönn á bilinu 8,7°C–14°C. Sennilega er um hitaáhrif frá 

1. mynd. Mælistöðvar fyrir eðlisþáttamælingar í Kópavogslæk 24. mars 2010. Sömu stöðvar voru notaðar 

við mælingar 20. ágúst 2013. 

2. mynd. Mælistöðvar fyrir straumhraða- og rennslismælingar í Kópavogslæk 26. ágúst 2013. Um er að ræða 

sömu stöðvar og notaðar voru til eðlisþáttamælinganna. 

affalsvatni að ræða, en þessi hiti er langtum hærri en við má búast við náttúrulegar 

aðstæður. Til samanburðar mældist vatnshiti í útfalli Vífilsstaðavatns 3,2°C og 1,9°C í 

Elliðaánum rétt neðan Elliðavatns þann 7. apríl sama ár. Þótt vatnsföllin séu ekki fyllilega 

sambærileg gefa þessar tölur hugmynd um á hvaða bili náttúrulegt hitastig lækjarins ætti að 

vera á þessum árstíma. 

Meðalhitinn í læknum þann 20. ágúst 2013 var 16,5°C, með spönn á bilinu 14,8°C–17,6°C. Til 

samanburðar má líta á mælingar sem gerðar voru 27. ágúst 2013, en þá mældist vatnshiti í 

útfalli Vífilsstaðavatns 11,6°C og í Elliðaánum 10,7°C. Alla jafna hafa grunn stöðuvötn áhrif til 

hækkunar á hitastigi að sumarlagi. Miðað við þennan samanburð virðist vatnshiti í 

Kópavogslæk að sumarlagi einnig hærri en við mætti búast við náttúrulegri aðstæður. 

Nokkrar hitabreytingar verða í læknum á leið hans til sjávar, sérstaklega í vetrarmælingunni 

(3. mynd). Lækurinn er að jafnaði kaldastur efst, en þar fyrir neðan er greinilega um 

staðbundin áhrif frá innrennsli að ræða. Í ágúst er lækurinn einnig kaldastur efst en hlýnar 

svo lítillega eftir því sem neðar dregur. Hlýnun vegna staðbundins innrennslis er minna 

áberandi en gæti þó verið til staðar. 

 

 

 

 

3. mynd. Vatnshiti í Kópavogslæk 24. mars 2010 (lokaðir hringir) og 20. ágúst 2013 (opnir hringir). 

Einnig er sýndur vatnshiti í útfalli Vífilsstaðavatns 7. apríl 2010 (lokaður þríhyrningur) og 27. ágúst 

2013 (opinn þríhyrningur) sem og í Elliðaánum 7. apríl 2010 (lokaður ferningur) og 27. ágúst 2013 

(opinn ferningur). 

Sýrustig (pH gildi) 

Ef litið er til sýrustigs (pH) þá sést að nokkur breyting verður niður eftir læknum (4. mynd). 

Sýrustig er að jafnaði lægst efst en fer síðan hækkandi, sérstaklega í ágústmælingunni. 

Væntanlega stjórnast sýrustigið að langmestu leyti af sýrustigi þess vatns sem í lækinn berst, 

en þó er ekki hægt að útiloka að frumframleiðni á botni hafi einnig einhver áhrif. Þegar 

árstíðirnar eru bornar saman sést að þótt sýrustigið sé ívið hærra í ágústmælingunni, eða 

8,23 að meðaltali á móti 7,98 í vetrarmælingunni, þá munar ekki miklu og ferillinn er í stórum 

dráttum sá sami niður eftir læknum. Miðað við þessar upplýsingar virðist sýrustig 

innrennslisvatns því vera allstöðugt. 

  

 

 

 

Þegar meðalsýrustig í Kópavogslæk er borið saman við svipaðan tíma í Elliðaánum og útfalli 

Vífilsstaðavatns sést að það er verulega lægra en mældist í útfalli Vífilsstaðavatns og í 

Elliðaánum. Sýrustig (pH) í útfalli Vífilsstaðavatns mældist 9,42 þann 27. ágúst 2012 og 8,76 í 

Elliðaánum, en 20. ágúst mældist sýrustigið að meðaltali 8,23 í Kópavogslæk. Það sama 

virðist eiga við í mars og apríl 2010, en þá mældist meðalsýrustig Kópavogslækjar 7,98 

meðan sýrustig í útfalli Vífilsstaðavatns mældist 9,14 og 9,13 í Elliðaánum. Skýringuna á 

4. mynd. Sýrustig (pH) í Kópavogslæk 24. mars 2010 (lokaðir hringir) og 20. ágúst 2013 (opnir 

hringir). Einnig er sýnt sýrustig í útfalli Vífilsstaðavatns 7. apríl 2010 (lokaður þríhyrningur) og 27. 

ágúst 2013 (opinn þríhyrningur) sem og í Elliðaánum 7. apríl 2010 (lokaður ferningur) og 27. ágúst 

2013 (opinn ferningur). 

þessum mun er meðal annars að finna í mismunandi uppruna vatnsins. Bæði Elliðaárnar og 

Vífilsstaðavatn eiga að mestu leyti upptök sín í lindavatni sem hefur hátt pH gildi af 

náttúrulegum orsökum, meðan ofanvatn sem á rætur að rekja til úrkomu hefur lægra pH 

gildi. 

 

Rafleiðni 

Rafleiðni er grófur mælikvarði á styrk uppleystra efna í vatni, þ.e. rafleiðni hækkar eftir því 

sem styrkur þeirra eykst. Ferlar rafleiðninnar (5. mynd) niður eftir læknum eru áþekkir 

ferlum sýrustigsins, enda er um tengdar breytur að ræða. Leiðni er hæst efst í læknum en 

lækkar síðan og er allstöðug eftir það. Meðalleiðni í Kópavogslæk var ívið hærri í 

vetrarmælingunni eða 237,5 µS/cm á móti 219,3 µS/cm í sumarmælingunni. Þetta eru 

fremur há gildi, en til samanburðar má nefna að rafleiðni í útfalli Vífilsstaðavatns mældist 

170,1 µS/cm og 93,6 µS/cm í útfalli Elliðavatns 27. ágúst 2013. Þann 7. apríl 2010 mældist 

leiðni í útfalli Vífilsstaðavatns 150,8 µS/cm og 89,9 µS/cm Elliðaánum neðan Elliðavatns. Hér 

má því enn sjá verulegan mun í mæligildum milli Kópavogslækjar annarsvegar og vatnsfalla í 

nágrenninu hinsvegar. Mögulega hefur salt af götum eitthvað að segja í vetrarmælingunni í 

Kópavogslæk, en til að slá því föstu þarf verulega meiri upplýsingar. Ljóst er að styrkur 

uppleystra efna í Kópavogslæk er hár, sér í lagi þegar haft er í huga að vatnið sem í hann 

rennur er að stofni til ofanvatn sem á rætur að rekja til úrkomu, en rafleiðni í úrkomuvatni er 

alla jafna lág og dæmi eru um að straumvötn þar sem vatnsbúskapur byggir fyrst og fremst á 

úrkomu hafi rafleiðni undir 30 µS/cm (Hákon Aðalsteinsson & Gísli Már Gíslason 1998). 

Framangreindar mælingar sýna að Kópavogslækur er allfrábrugðinn t.a.m. útfalli 

Vífilsstaðavatns. Árið 2009 fór fram mengunarflokkun á Vífilsstaðavatni og efsta hluta 

Vífilsstaðalækjar (Tryggvi Þórðarson 2009). Niðurstöður mengunarflokkunarinnar sýndu að 

vatnsgæðin féllu í langflestum tilvikum í fyrsta flokk. Þessi niðurstaða ásamt ofangreindum 

samanburði gefur tilefni til að ætla að vatnsgæði í Kópavogslæk séu heldur lakari en í 

Vífilsstaðalæk. Vettvangskönnun leiddi í ljós að í neðri hluta Kópavogslækjar var vatnið 

gruggugt og botninn víða þakinn gráleitu seti. Efri hlutinn var hins vegar tærari og 

einkenndist af þörungagróðri og mergð vatnabobba. Í ljósi þess að unnið er að 

viðbragðsáætlun vegna mögulegra mengunaróhappa er nauðsynlegt að vatnsgæði lækjarins 

séu þekkt. Því er fullt tilefni til að ráðast í úttekt á vatnsgæðum í Kópavogslæk. 

 

  

5. mynd. Rafleiðni (µS/cm) í Kópavogslæk 24. mars 2010 (lokaðir hringir) og 20. ágúst 2013 (opnir 

hringir). Einnig er sýnd rafleiðni í útfalli Vífilsstaðavatns 7. apríl 2010 (lokaður þríhyrningur) og 27. 

ágúst 2013 (opinn þríhyrningur) sem og í Elliðaánum 7. apríl 2010 (lokaður ferningur) og 27. ágúst 

2013 (opinn ferningur). 

Vatnsrennsli 

Dagana áður en vatnsrennsli Kópavogslækjar var mælt var vætutíð og daginn sem 

mælingarnar fóru fram gekk á með skúrum. Því má gera ráð fyrir að rennslið hafi verið í 

hærri kantinum, en einnig að það hafi verið breytilegt meðan á mælingum stóð. Vatnsrennsli 

í Kópavogslæk jókst eftir því sem neðar dró og mældist þrefalt meira á tveimur neðstu 

stöðvunum, þ.e. við útfall og á stöð 16 (0,28 m3/sek), en á stöð 2 sem var efst (0,09 m3/sek) 

(1. tafla). Þar eð votlendi er ekki til staðar á svæðinu kemur þessi viðbót væntanlega að öllu 

leyti úr ofanvatnsræsum sem opnast út í lækinn. Gerðar voru mælingar bæði ofan og neðan 

Kópavogstjarnar, m.a. til að kanna hvort um viðbótarinnrennsli til tjarnarinnar væri að ræða, 

en svo virðist ekki vera. 

 

 

 

 

Straumhraði í Kópavogslæk var breytilegur og var minnstur á stöð 2 (17 cm/sek), en mestur 

neðan Kópavogstjarnar (41,9 cm/sek) (1. tafla). Meðalstraumhraði á stöðvunum þremur ofan 

Kópavogstjarnar var 29,6 cm/sek, eða um 1 km/klst. Því má gróflega áætla að 

hámarksviðstöðutími vatns í læknum þennan dag hafi verið um 3 klst. Þar við bætist svo 

viðstöðutími vatns í Kópavogstjörn sem hefur verið áætlaður um 4½ klst. miðað við að 

rúmtak hennar sé um 4.573 m3. Því má áætla að heildarviðstöðutími vatns í kerfinu þennan 

dag hafi verið um 7½ klst. Vakin er athygli á því að viðstöðutími vatns í upptakatjörninni 

sunnan Reykjanesbrautar er ekki tekinn með í útreikninginn. 

Þessar mælingar gefa vísbendingu um hvernig rennsli í Kópavogslæk getur verið á þessum 

árstíma. Væntanlega getur verið töluverður rennslismunur eftir árstíðum og veðurfari og því 

er ljóst að til fá áreiðanlegar upplýsingar um rennslishætti í tíma og rúmi þarf að gera mun 

fleiri mælingar sem hvorutveggja miði að því að kortleggja „eðlilegt“ rennsli sem og 

flóðatoppa, t.d. vegna leysinga og stórrigninga.  

 

Breidd Meðaldýpi Straumhraði Rennsli

Stöð m cm cm/sek m3/sek

2 1,5 32,4 17,0 0,09

7 1,5 20,6 38,1 0,12

16 5,1 17,1 33,8 0,28

Útfall 3,6 16,4 41,9 0,27

Meðaltal 2,7 23,4 29,6 0,16

1. tafla. Samanteknar niðurstöður straumhraða- og rennslismælinga í Kópavogslæk. 

Meðaltal er aðeins byggt á mælingum ofan Kópavogstjarnar (stöðvar 2–16). 

Aðstæður fyrir bleikju og urriða 

Eins og áður segir hafa nokkrar tegundir fiska fundist í Kópavogslæk og Kópavogstjörn (eigin 

athuganir). Hornsíli eru til staðar að jafnaði og flundruseiði og áll hafa einnig fundist þar. 

Urriði hefur sést í tjörninni og frá árinu 2010 hafa Náttúrufræðistofunni borist tvær bleikjur 

og einn urriði sem fundist hafa dauð í læknum og verið krufin (6. mynd). Því er ljóst að bæði 

bleikja og urriði leggja leið sína upp í lækinn. Þá stendur eftir spurningin hve lífvænlegt 

umhverfið sé fyrir þessar tegundir. Í því sambandi er vert að bera Kópavogslæk og 

Kópavogstjörn saman við staði í nágrenninu þar sem vitað er að þessir fiskar þrífast. 

 

 

 

 

Svo vel vill til að unnin hafa verið nemendaverkefni við Líffræðiskor Háskóla Íslands þar sem 

gerður var samanburður á botndýralífi í Kópavogslæk, Hraunholtslæk (sem er annað nafn á 

útfalli Vífilsstaðavatns) og Hamarskotslæk í Hafnarfirði, en hann rennur að hluta úr 

Urriðakotsvatni (Birna Daníelsdóttir 2006, Egill Guðmundsson, Haukur Gunnarsson & Karen 

Pálsdóttir á.á.). Ljóst er að Kópavogslækur sker sig nokkuð úr varðandi tegundasamsetningu 

botndýra og þar er alla jafna bæði að finna fæstar tegundir og minnstan þéttleika (fjölda 

einstaklinga á flatareiningu). Ef litið er sérstaklega á rykmýs- og bitmýslirfur sem eru 

mikilvæg fæðudýr fyrir fiska, þá er þéttleiki þeirra einnig minnstur í Kópavogslæk. 

Hluta af þessum mun sem fram kemur í nemendaverkefnunum má rekja beint til þess að um 

er að ræða vatnsföll með mismunandi upptök. Þannig er magn bitmýs tengt því hversu mikið 

lífrænt rek berst með straumi, en bitmýslirfur lifa á að sía slíkt rek (smáþörunga og bakteríur) 

úr vatninu. Því er alla jafna mikið af bitmýi í ám og lækjum sem falla úr stöðuvötnum. Hvað 

varðar rykmý, þá er myndin flóknari því um margar tegundir er að ræða sem hafa 

mismunandi aðlaganir, t.d. að botngerð, og gera því mismunandi kröfur til umhverfisins. 

6. mynd. Bleikja sem fannst dauð í Kópavogslæk 18. mars 2010. Þrátt fyrir allítarlega skoðun var ekki ljóst af 

hverju fiskurinn drapst. 



13 
 

Ljóst er að minna er af þessum mikilvægu fæðudýrum í Kópavogslæk en í hinum tveimur 

lækjunum og óvíst að aðrir dýrahópar komi í stað þeirra sem fæða. 

Hvað vatnshita snertir henta aðstæður í læknum bleikju illa vegna þess hve hlýr hann er, en 

kjörhitastig bleikju er um 11°C (Larsson 2005). Urriði lifir hins vegar ágætlega við þann hita 

sem þarna er enda kjörhitastig hans um 16°C (Larsson 2005). 

Til að vatnsfall geti staðið undir fiskstofnum þarf meira en fæðu og hagstæðan vatnsbúskap, 

hrygningarsvæði og hentug búsvæði fyrir seiði þurfa líka að vera fyrir hendi. Urriði getur 

eingöngu hrygnt í straumvatni með malarbotni, en bleikja getur bæði hrygnt í straum- og 

stöðuvatni. Okkur er ekki kunnugt um að botngerð Kópavogslækjar eða Hraunholtslækjar 

hafi verið könnuð ítarlega. Lausleg athugun bendir til að botngerð Kópavogslækjar geti sums 

staðar hentað sem hrygningarsvæði. Væntanlega eru hrygningarstöðvar í Hraunholtslæk sem 

henta urriða, enda er töluvert af urriða í Vífilsstaðavatni. Ítarlegar rannsóknir hafa hins vegar 

verið gerðar á botngerð í vatnakerfi Hamarskotslækjar og er ljóst að þar eru bæði 

hrygningar- og uppeldisstöðvar urriða og jafnvel einnig bleikju (Bjarni Jónsson o.fl. 2005, 

Ragnhildur Þ. Magnúsdóttir 2001). 

Nýlega komu fram hugmyndir um að sleppa laxfiskaseiðum (urriða, bleikju og laxaseiðum) í 

Kópavogslæk. Í ljósi ofangreindra atriða getur stofan ekki mælt með því að urriða eða öðrum 

laxfiskum sé sleppt í Kópavogslæk að svo stöddu. Gera má ráð fyrir að tegundirnar nemi 

sjálfar land þar sem aðstæður eru heppilegar, enda lifa þær í ám og lækjum í nágrenninu og 

finnast öðru hvoru í Kópavogslæk og Kópavogstjörn. Fjarvera tegundanna bendir eindregið til 

þess að aðstæður í læknum henti þeim ekki. Hér skal ekki fullyrt um hvaða þættir það eru, 

enda eru upplýsingar um lækinn sem búsvæði vatnalífvera af mjög skornum skammti. 

Í ljósi vísbendinga um að vatnsgæði í Kópavogslæk séu slök er lagt til að vatnsgæði og 

rennslishættir lækjarins og tjarnarinnar verði vöktuð með reglubundnum hætti. Einnig er lagt 

til að ráðist verði í mengunarflokkun á læknum og tjörninni eins og t.d. hefur verið gert í 

allmörgum vötnum og vatnsföllum í nágrenninu, s.s. Vífilsstaðavatni og Vífilsstaðalæk 

(Tryggvi Þórðarson 2009), Elliðavatni og Elliðaánum (Tryggvi Þórðarson 2004) og 

Reykjavíkurtjörn (Hilmar J. Malmquist o.fl. 2008).  

